
ૐઅસ્ય શ્રીસરસ્વતીસ્તોત્રમન્ત્રસ્ય માર્કણ્ડેયઋષિઃ,
સ્રગ્ધરા-ઽનુષ્ટુપ્-છન્દઃ, સરસ્વતીદેવતા, ઐં વીજં , વદ વદ
શક્તિઃ, સ્વાહા કીલકં મમ વાક્ સિદ્ધ્યર્થં જપે વિનિયોગઃ ।
ન્યાસઃ -ૐ હ્રીં   અઙ્ગુષ્ઠાભ્યાં  નમઃ । ૐઐં તર્જનીભ્યાં નમઃ ।
ધી મધ્યમાભ્યાં નમઃ । ૐ ક્લીં અનામિકાભ્યાં નમઃ । ૐસૌં કનિષ્ઠિ-
કાભ્યાં નમઃ । ૐ શ્રીં કરતલકરપૃષ્ઠાભ્યાં નમઃ ।
હૃદયાદિન્યાસઃ -ૐ હ્રીં   હૃદયાય નમઃ । ૐઐં શિરસે સ્વાહા । ૐ
ધીં શિખાયૈ વષટ્ । ૐ ક્લીં નેત્રત્રયાય વૌષટ્ । ૐસૌં કવચાય
હુમ્ । ૐ શ્રીં અસ્ત્રાય ફટ્ ।
ધ્યાનં -
શુક્લાં બ્રહ્મવિચાર-સાર-પરમામાદ્યાં જગદ્વ્યાપિનીં
વીણા-પુસ્તક-ધારિણીમભયદાં જાડ્યાન્ધકારાપહામ્ ।

હસ્તે સ્ફાટિક-માલિકાં વિદધતીં  પદ્માસને સંસ્થિતાં
વન્દે તાં પરમેશ્વરીં  ભગવતીં  બુદ્ધિપ્રદાં શારદામ્॥ ૧॥

દોર્ભિર્યુક્તૈશ્ચતુર્ભિઃ     સ્ફટિકમણિમયીમક્ષમાલાં દધાનાં
હસ્તેનૈકેન પદ્મં સિતમપિ ચ શુકં પુસ્તકં ચાપરેણ ।

પાશં વીણાં મુકુન્દ -સ્ફટિકમણિનિભાં ભાસમાના સમાના
સા મે વાદે ચ તથ્યં નિવસતુ વદને સર્વદા સુપ્રસન્ના॥ ૨॥

યા કુન્દેન્દુ -તુષાર-હાર-ધવલા યા શુભ્રવસ્ત્રાવૃતા
યા વીણા-વર-દણ્ડ-મણ્ડિતકરા યા શ્વેતપદ્માસના ।

યા બ્રહ્મા-ઽચ્યુત-શઙ્કર-પ્રભૃતિભિ-ર્દેવૈઃ સદા વન્દિતા
સા માં પાતુ સરસ્વતી ભગવતી નિઃશેષજાડ્યાપહા॥ ૩॥

ઇતિ ધ્યાત્વા, ૧૦૮ મન્ત્રં જપેત્ । ૐઐં ધીં  ક્લીં  સૌં શ્રીં  સરસ્વત્યૈ નમઃ॥
હ્રીં   હ્રીં   હ્રીં   હૃદ્યૈકબીજે શશિ-રુચિ-કમલે કલ્પવિસ્પષ્ટશોભે

ભવ્યે વ્યાનુકૂલે શુભમતિવરદે વિશ્વવન્દ્યાઙ્ઘ્રિપદ્મે  ।
પદ્મે પદ્મોપવિષ્ટે પ્રણત-જનમનોમોદ-સમ્પાદયિત્રિ
પ્રોત્ફુલ્લજ્ઞાનકૂલે હરિહરનમિતે દેવિ! સંસારસારે॥ ૧॥

ઐં ઐં ઐં જાપ્યતુષ્ટે હિમરુચિ-મુકુટે વલ્લકીવ્યગ્રહસ્તે
માતર્માતર્નમસ્તે દહ દહ જડતાં દેહિ બુદ્ધિં  પ્રશસ્તામ્ ।

વિદ્યે વેદાન્તવેદ્યે શ્રુતિપરિપઠિતે મોક્ષદે મુક્તિમાર્ગે
માર્ગાતીતસ્વરૂપે ભવ મમ વરદે શારદે શુભ્રહારે॥ ૨॥

ધીં  ધીં  ધીં  ધારણાખ્યે ધૃતિ-મતિ-નુતિભિર્નામભિઃ કીર્તનીયે
નિત્યે નિત્યે નિમિત્તે મુનિજન-નમિતે નૂતને વૈ પુરાણે ।

પુણ્યે પુણ્યપ્રભાવે હરિહરનમિતે પૂર્ણતત્ત્વસ્વરૂપે
માતર્માત્રાર્થતત્ત્વે! મતિ-મતિ-મતિદે! માધવપ્રીતિનાદે॥ ૩॥

ક્લીં  ક્લીં  ક્લીં  સુસ્વરૂપે દહ દહ દુરિતં પુસ્તકં વ્યગ્રહસ્તે
સન્તુષ્ટાકારચિત્તે સ્મિતમુખિ સુભગે જૃમ્ભિણિ  સ્તમ્ભનીયે ।

મોહે મુગ્ધપ્રબોધે મમ કુરુ કુમતિ-ધ્વાન્ત-વિધ્વંસમીડ્યે
ગી-ગૌં-ર્વાગ્ભારતીત્વં કવિધૃતરસને સિદ્ધિદે સિદ્ધિસાધ્યે॥ ૪॥

સૌં સૌં સૌં શક્તિબીજે કમલ-ભવમુખામ્ભોજમૂર્તિસ્વરૂપે 
રૂપે રૂપપ્રકાશે સકલગુણમયે નિર્ગુણં નિર્વિકલ્પે   ।

ન સ્થૂલે નૈવ સૂક્ષ્મેઽપ્યવિદિતવિભવે જાપ્યવિજ્ઞાનતુષ્ટે
વિશ્વે વિશ્વાન્તરાલે સકલગુણમયે નિષ્કલે નિત્યશુદ્ધે॥ ૫॥

શ્રીં શ્રીં  શ્રીં  સ્તૌમિ ત્વાઽહં મમ ખલુ રસનાં મા કદાચિત્ ત્યજ ત્વં
મા મે બુદ્ધિર્વિરુદ્ધા   ભવતુ મમ મનો પાતુ માં દેવિ! પાપાત્ ।

મા મે દુઃખં કદાચિત્ ક્વચિદપિ વિષયે પુસ્તકે નાકુલત્વં
શાસ્ત્રે વાદે કવિત્વે પ્રસરતુ મમ ધીર્માસ્તુ કુણ્ઠા કદાઽપિ॥ ૬॥

ઇત્યેતૈઃ શ્લોકમુખ્યેઃ પ્રતિદિનમુષસિ સ્તૌતિ યો ભક્તિનમ્રો
વાણી વાચસ્પતેરપ્યવિદિતવિભવો વાક્યતત્ત્વાર્થવેત્તા ।

સસ્યાદિષ્ટાર્થલાભી સુતમિવ સતતં પાતુ તં સા ચ દેવી
સૌભાગ્યં તસ્ય લોકે પ્રસરતુ કવિતા વિઘ્નમસ્તં પ્રયાતુ॥ ૭॥

નિર્વિઘ્નં   તસ્ય વિદ્યા પ્રભવતિ સતતં ચાઽઽશુ ગ્રન્થપ્રબોધઃ
કીર્તિસ્ત્રૈલોક્યમધ્યે  નિવસતિ વદને શારદા તસ્ય સાક્ષાદ્ ।

દીર્ઘાયુર્લોકપૂજ્યઃ સકલગુણનિધિઃ સન્તતં રાજમાન્યતે

2 sanskritdocuments.org



સિદ્ધસરસ્વતીસ્તોત્રમ્ ૨

વાગ્દેવ્યાઃ સંપ્રસાદાત્ ત્રિજગતિ વિજયો જાયતે તસ્ય સાક્ષાદ્ ॥ ૮॥
બ્રહ્મચારી વ્રતી મૌની ત્રયોદશ્યામહર્નિશમ્   ।
સારસ્વતો જનઃ પાઠાદ્ ભવેદિષ્ટાર્થલાભવાન્॥ ૯॥

પક્ષદ્વયે ત્રયોદશ્યામેકવિંશતિસઙ્ખ્યયા   ।
અવિચ્છિન્નં પઠેદ્યસ્તુ સુભગો લોકવિશ્રુતઃ ।

વાઞ્છિતં ફલમાપ્નોતિ ષણ્માસૈર્નાઽત્ર સંશયઃ॥ ૧૦॥
ૐ હ્રીં   ઐં ધીં  ક્લીં  સૌં શ્રીં  વદ વદ વાગ્વાદિન્યૈ સ્વાહા । માલાં
શિરસિ ધૃત્વા-
ત્વં માલે! સર્વદેવાનાં સર્વકામપ્રદા મતા ।
તેન સત્યેન મે સિદ્ધિં  દેહિ માતર્નમોઽસ્તુ તે॥ ઇત્યર્પણમ્॥ ૧૧॥
ઇતિ સનત્કુમારસંહિતાયાં સિદ્ધસરસ્વતીસ્તોત્રં સમ્પૂર્ણમ્ ।

